
PALUMMA 
 
Mamoria 
caverna…leccu senza vuci 
funtana r'acqua  amara     acqua aruci 
rô cori l’arsura stuta   ri la siti. 
Na maccia 
virdhi    rittu u zzuccu 
amicu milicuccu 
picciuttanza subbeni e mmi cunzola. 
 
Ora…furmìculi i pinzera 
sthraviati 
nta-ll'erba antichi cèrcunu i so jola. 
Stizziati i pàmmini 
abbuccatiedhu u zzuccu  
‘nthra i rrami  nnicùzzu 'n nniru  ntô piettu    parpitìa. 
Na  palumma  
r'ogni ttantu  si cci posa  
e ddhà cci stapi e ddhà cci rormi 
rricugghiùta.    
Ma quannu agghiorna 
stenni l'ali… cciàu!  e si n'abbola. 
Gghira…  gghira…  supr'ê munti      supr'ô cianu 
pillirina 
e-ppuòi torna  
suliddha 
pamminedha 'mpinta  ntô so rramu. 
 
Figghia,  ora suoru  ora mathri 
stiennu  i urazza   comu cruci 
se ti viru   ri luntanu. 
Stiennu  i manu   a ccuppitiedhu 
se ti cuogghi a muddhichedha ca cci thruovi. 
Stiennu  l'ali   agghiri ô suli 
râ menti   ppi-ccapìri 
nzoccu cierchi  ca nun c'è nto to nilari. 
E ora 
ca simìnu paroli 
cuvu silenziu 
bbramu    sempri aperta 
na filazza    ppi-ttia spranza      ntô ma cori. 


